
DÖVLƏT KATİBİ KERRİ:  Təşəkkür edirəm, Volfanq. Minnətdaram. Volfanq, burada 

etdiklərimin hamısını sonuncu dəfə etdiyimi mənə xatırladığına görə çox sağ ol. (Gülüş). Bu bir 

qədər də, mənim nə etdiyim barədə verəcəyim qərardan da asılıdır, bəlkə də, belə olmadı. 

(Gülüş). Yenidən Münhendə olmağımdan çox məmnunam və Təhlükəsizlik Konfransının 52-ci 

toplantısında fikirlərimi sizinlə paylaşmaq xoşdur.    

Əgər hər biriniz keçmişə nəzər salsanız, görərsiniz ki, ilk dəfə 1963-cü ildə Münhen 

Təhlükəsizlik Konfransı keçirildiyi dövrdən bu günə qədər sülhün bərqərar olması hər zaman bu 

toplantının əsas mövzusu olmuşdur. Həmin dövrdə hər bir yerdə olduğu kimi Soyuq Müharibə 

ab-havası Almaniyada da dərindən hiss edilirdi. Berlin divarı yeni reallığı konkret şəkildə 

təcəssüm etdirirdi. Ölkənin mərkəzində, Avropanın qəlbində tikanlı məftillər qurulmuşdu. Məhz 

həmin ildə Prezident Kennedi, Kennedi Meydanında çıxış etmiş və azad insanların cəsarətinə və 

qətiyyətinə şübhə ilə yanaşanlara müraciət edərək bildirmişdi: “Qoy onlar Berlinə gəlsinlər”.      

Burada iştirak edənlərin bir çoxu həmin dövrdəki qətiyyəti çox yaxşı xatırlayırlar. Mən uşaq 

idim. Atam, Almaniyanın paytaxtı Berlində həmin dövrdə ali komissar olmuş Ceyms Konantın 

hüquqi məsləhətçisi vəzifəsində çalışırdı. Mən isə İsveçrədə orta məktəblərin birində təhsil 

alırdım. Dəqiq yadımda deyil, 11 və yaxud 12 yaşında idim. Həmin illərdə müharibədən yenicə 

dirçələn Avropanı yaxından görmək imkanı əldə etmişdim. Hər bir yerdə müharibə və 

müharibənin qalıqları haqqında söhbətlər gedirdi. Mən öz velosipedimlə Kurfürstendam 

küçəsində dolaşırdım, buradakı kilsənin qarşısından keçir, onun zəng qülləsini və Reyxstaqın 

bərq vuran binasını müşahidə edirdim. Bütün bunların nə demək olduğunu çox yaxşı dərk 

edirdim.  

Soyuq Müharibə dövründən uzun illər keçsə də, həmin illərdə insanların hər zaman sadiq olduğu 

keyfiyyətlərə  - azadlığın müdafiə olunmasında cəsarət və qətiyyətə - ehtiyac olduğu və yarım 

əsr bundan əvvəl olduğu kimi indi də sülhün bərqərar olmasının həyati əhəmiyyət kəsb etdiyi hər 

bir kəsə aydındır.    



Aydındır ki, indi Dövlət Katibinin və ya Böyük Britaniyanın nazirinin və yaxud Almaniyanın 

xarici işlər naziri Frank Steynmeyerin və yaxud başqa birisinin gəlib, üzləşdiyimiz böhranları 

buradakı iştirakçılara uzun-uzadı sadalamasına ehtiyac yoxdur. Kim Conq-Un və nüvə proqramı 

və eyni vaxtda qarşımıza çıxan bir sıra çətinliklər bir yana, çox güman ki, tarixin hər hansı bir 

dövründə indiki qədər çoxlu sayda qaynar nöqtələr və yaxud eyni vaxtda süqut edən ölkələr 

olmamışdır. Beləliklə, buradakı hər bir kəs bu çətinliklərlə yaxşı tanışdır. Əks halda burada 

iştirak etməzdik.  

İŞİD-in terror kampaniyası hazırda İraq və Suriya sərhədlərindən kənara yayılır. Suriyadakı 

vətəndaş müharibəsi nəticəsində 250,000 nəfərdən çox insan həyatını itirmişdir və bu hələ də 

davam edir. Biz, hamımız birlikdə II Dünya Müharibəsindən bu vaxta qədər Avropada baş verən 

ən ağır humanitar böhranla üz-üzəyik, əksəriyyəti qadın və uşaqlardan ibarət olan çoxlu sayda 

günahsız insan ya ölkənin içərisində dərman və yeməkdən məhrum olmuş şəraitdə mühasirədə 

qalıblar, yada da yaşadıqları yerlərdən qaçmağa məcbur olurlar.   

Çarəsiz vəziyyətdə olan mühacirlərin axını Orta Şərqdən kənara bir çox ölkələrə yayılmışdır. 

Bildiyimiz ki, bu insanların 50 faizi Avropaya üz tuturlar – onlara öz yurdlarından köçməyə 

yardım edən və bundan öz çirkin siyasi məqsədləri üçün istifadə edən siyasətçilərdən ibarət olan 

qüvvələr formalaşmışdır – bu insanların yarısı isə Suriyadan başqa digər ölkələrdən gəlirlər. 

Bura Pakistan, Banqladeş, Əfqanıstan kimi ölkələr daxildir. Mürəkkəb iqtisadi, siyasi və sosial 

gərginliklərlə üzləşən Avropada vəziyyəti indi daha da gərgindir. Mən bir məqamı hər bir kəs 

üçün aydın şəkildə bəyan etmək istəyirəm: Birləşmiş Ştatlarda, biz okeanın kənarında əyləşib 

özümüzü bütün bunlardan müdafiə olunmuş hesab etmirik. Biz bunun bizim deyil, məhz sizin 

probleminiz olduğunu düşünmürük. Bu, bizim problemimizdir. Amerika Birləşmiş Ştatları bu 

təhlükənin Avropadakı siyasətə və buradakı yaşayışa real təhlükə olduğunu dərk edir və bu 

səbəbdən də biz əsas giriş marşrutunun bağlanması istiqamətindəki NATO missiyasının 

gücləndirilməsinə qoşulmuşuq və məhz bu səbəbdən biz vahid Avropanın strukturuna olan 

potensial təhlükənin qarşısının alınması istiqamətində sizinlə birlikdə səy göstərəcəyik.  

Yarandığı dövrdən bu günə qədər Avropa İttifaqı hər zaman daxili və xarici qüvvələrin sınağına 

çəkilib və bu sınaqlar birliyi daha da möhkəmləndirib. Hamımız bilirik ki, əksər avropalılar son 

dövrlərdə üzləşdikləri çətinliklərdən, o cümlədən Birləşmiş Krallığın Avropa İttifaqını (Aİ) tərk 

edəcəyi barədə olan narahatlıqlardan sarsılıblar. Mən, Prezident Obamanın və Amerikadakı hər 

bir kəsin əvvəllər olduğu kimi Avropanın daha da güclənəcəyinə, onun birlikdə inkişaf edəcəyinə 

və çətinliklərin öhdəsindən birlikdə gələ biləcəyinə olan inamını bir daha ifadə etmək istəyirəm. 

Heç şübhəsiz ki, Birləşmiş Ştatlar sizin uğur qazanmağınızda yaxından maraqlıdır, necə ki, biz, 

çox güclü Birləşmiş Krallığın güclü Aİ-da qalmasında maraqlıyıq. (Alqışlar).     

İcazənizlə bir məqamı xüsusilə vurğulamaq istərdim, bizim transatlantik əməkdaşlığımızın 

pozulduğunu iddia edənlər və yaxud bunun pozulacağına ümid edənlər çox böyük səhvə yol 

verirlər. Onlar bizim nə üçün birlikdə olduğumuzu unudurlar və yaxud bunu heç zaman dərk 

etməyiblər, biz sadəcə yaxşı zamanda birlikdə addımlamaq üçün deyil, eyni zamanda çətin 

dövrlərdə də bir-birimizə arxa durmaq üçün birlikdə olmuşuq. Onlar eyni zamanda unudurlar ki, 

bizi bir-birimizə bağlayan tellər asanlıqla qopacaq qədər kövrək deyil. Bu tellər, möhkəmdir, 

zamanla sınanmış azadlıq, ləyaqət, ədalət, qanunun aliliyi kimi demokratik dəyərlərlə sıx 

bağlıdır.      

Bütün bunlar bizim Ukraynada demokratiyaya verdiyimiz birgə və qətiyyətli dəstəkdə öz əksini 

tapmışdır. Bizim avropalı tərəfdaşlarımız, sizin Rusiyanın təkrarlanan təcavüzünə qarşı nümayiş 

etdirdiyiniz qətiyyət və səfərbər etdiyiniz ortaq məqsədlər təqdirəlayiqdir. Mən əminəm ki, 

Avropa və Birləşmiş Ştatlar lazım olduğu qədər sanksiyaların qüvvədə qalmasında və Minsk 



razılaşmasının tam şəkildə icra olunması yolu ilə Ukraynanın suverenliyi və bütövlüyünün 

müdafiə olunmasına tələb olunan köməkliyin birlikdə göstərilməsini davam etdirəcəklər.     

Biz dəfələrlə qeyd etmişik və bu gün burada bir daha bəyan edirəm ki, sanksiyalar özü-

özlüyündə bir hədəf deyillər. İranla nüvə razılaşmasının hansı formada əldə olunmasının şahidi 

oldunuz. Biz ilk növbədə bu sanksiyaların nə üçün tətbiq olunduğunu unutmamalıyıq, bu 

sanksiyalar Ukraynanın fundamental hüquqlarının – II Dünya Müharibəsindən sonra qəbul 

edilmiş, uğrunda böyük müharibələr aparılmış beynəlxalq hüquqi normaların müdafiə olunması 

üçün tətbiq edilmişdir. Rusiyanın sadə bir seçimi vardır, Minsk razılaşmasına tam şəkildə əməl 

etmək və yaxud iqtisadiyyata zərbə vuran sanksiyalarla üzləşməyə davam etmək. Sanksiyalardan 

azad olmağın yolu aydındır, Donbasdan silahların və qoşunların çıxarılması, ukraynalı girovların 

qaytarılması, beynəlxalq hüququn və Birləşmiş Millətlər Təşkilatının bir sıra qətnamələrinin 

tələblərinə əsasən işğal edilmiş ərazilərə humanitar yardımın girişinə icazə verilməsi, Ukrayna 

qanunvericiliyinə əsasən Donbasda beynəlxalq müşahidəçilərin iştirakı ilə azad və ədalətli 

seçkilərin keçirilməsinə imkan yaratmaq və Ukraynanın ona məxsus olan beynəlxalq sərhədləri 

üzərindəki nəzarətini bərpa etmək. Sadə dillə desək, Rusiya öz suverenliyinə hörmət edilməsini 

tələb etdiyi kimi Ukraynanın da suverenliyinə hörmət etdiyini öz addımları ilə sübut edə bilər.        

 

Çətinliklərlə yadda qalmış iki ildən sonra ukraynalıların da görəcəyi hələ çox işlər vardır. Burada 

iştirak edən Prezident Poroşenko da bunu bilir və qəbul edir. Nə Ukrayna xalqı, nə də onların 

xarici tərəfdaşları Ukraynada kifayət qədər işlərin görüldüyünü hesab etmirlər. Ukraynanın 

Minsk razılaşması ilə bağlı üzərinə götürdüyü öhdəliklər vardır və Kiyevin üzərinə düşən 

öhdəlikləri yerinə yetirməsi çox vacibdir. Bütün bunlara baxmayaraq bu gün Ukraynanın 

demokratiya potensialı bir neçə il bundan əvvəl burada keçirdiyimiz görüşdə olduğundan və 

Maydanda baş vermiş etirazlardan öncə olduğundan daha parlaqdır. Bizim transatlantik 

dəstəyimiz sayəsində, Almaniya, Fransa, Normand formatının və digər ölkələrin göstərdiyi 

dəstək nəticəsində 2016-cı ildə Ukraynanın islahatların korrupsiya üzərində qalib gələ biləcəyini 

sübut etməsi üçün zəmin yaradılmışdır. Biz ölkənin seçilmiş liderlərinin hamısını xalqın 

onlardan tələb etdiyi birlik, vəhdət və cəsarəti nümayiş etdirməyə çağırırıq.                

Bizim Ukraynada həyata keçirdiyimiz birgə səylərdən əlavə, Birləşmiş Ştatlar Avropanın 

təhlükəsizliyinə olan dəstəyini əhəmiyyətli dərəcədə artırmışdır və biz, Avropada 

Təhlükəsizliyin Təmin Olunması Təşəbbüsü proqramına ayırdığımız vəsaiti dörd dəfə artıraraq 

790 milyon dollardan 3.4 milyard dollara çatdırmağı planlaşdırırıq. Bu, bizə birliyin Avropada 

xüsusi əhəmiyyətli avadanlıqlarının saxlanılmasına, əlavə olaraq Mərkəzi və Şərqi Avropada 

döyüş briqadalarının yerləşdirilməsinə imkan verəcək, eləcə də bizim və NATO-nun dəstəyinin 

daha nəzərə çarpan və daha real olmasına imkan verəcəkdir.   

Eyni zamanda mən və burada iştirak edən hər bir kəs bilirik ki, bu, Avropada baş verən və 

dünyanın digər yerlərində süqut edən və süqut etməkdə olan ölkələrin, ümidini itirmiş, aclıqdan 

əziyyət çəkən, işsiz, təhsil almaq imkanı olmayan və gələcəyə inamsız baxan milyonlarla insanın 

üzləşdiyi çətinliklərin həllində yeganə çıxış yolu deyil. Əgər biz bütün bunlara qarşı biganə 

olsaq, o zaman biz, zorakı ekstremizmin inkişafına mane olmaq öhdəliyimizə arxa çevirmiş 

olarıq.   
 

Ona görə də biz güclü iqtisadi əməkdaşlığımızı davam etdirməliyik. Biz yeni iş yerlərinin 

yaradılmasını və Atlantik hövzəsinin hər iki tərəfində inkişafı dəstəkləməliyik. Transatlantik 

Ticarət və İnvestisiya Tərəfdaşlığı (TTİT) ilə bağlı aparılan danışıqların yekunlaşması bu il 

bizim iqtisadi əlaqələrimizi daha da gücləndirəcəkdir və icazənizlə bəzi məqamlara aydınlıq 

gətirmək istərdim. TTİT çərçivəsində Avropadan özünün əhəmiyyətli qaydalarını azaltmaq və ya 

onlara dəyişikliklər etmək və yaxud mövcud standartları yumşaltmaq tələb olunmur. Bu 

tamamilə yanlış fikirdir. Əksinə bu razılaşma, bizim planetin ÜDM-nun 40 faizini özündə ehtiva 



edən Trans-Sakit Okean Tərəfdaşlığı çərçivəsində həyata keçirdiyimiz kimi yüksək ekoloji və 

əmək standartlarının ticarət sövdələşmələrinə daxil edilməsini daha da sürətləndirəcəkdir. Biz bu 

razılaşmaya qanunla tətbiq olunması mümkün olan ən yüksək əmək standartlarını və ən yüksək 

ekoloji standartları daxil etmişik.             

Beləliklə, TTİT bizim demokratiya, bazar, azad bazarlarla bağlı olan dinamikamızı nümayiş 

etdirə bilər, eləcə də qlobal müzakirələrdə iqtisadi standartların və azad ticarətin müdafiə 

olunması üstünlüyünü vurğulaya bilər.    

 

Hazırda  Birləşmiş Ştatlar və Avropa, bizim nəslin qarşısında duran əsas çətinliklə üzləşirlər, bu, 

zorakı ekstremizmə qarşı mübarizədir.    

Paris, Brüssel, Ankara, Beyrut, Sinay, San-Bernardino və bir sıra digər şəhərlərdə baş vermiş 

dəhşətli hücumlar bizim İŞİD-in mümkün qədər tez bir zamanda məhv edilməsi ilə bağlı 

qətiyyətimizi daha da gücləndirmişdir. Mən bunu edəcəyimizə tam arxayınam. Bizim 

hərbçilərimiz hər gün görüş keçirirlər. Koalisiya qüvvələri hər gün çalışırlar. Hər gün biz irəliyə 

doğru addımlar atırıq. İŞİD-ə qarşı mübarizə üzrə 17 ay bundan əvvəl təşkil etdiyimiz qlobal 

koalisiya üzvlərinə hər bir NATO və Aİ ölkəsi daxildir və əziz dostlar məhz bu, həmrəyliyin 

təcəssümüdür.    

Biz ilk dövrdən İŞİD-in məhv edilməsinin bir gecənin içində baş verməyəcəyini bilirdik. Buna 

vaxt lazımdır. Bununla belə diqqətinizə çatdırmaq istərdim ki, Prezident Obama bu fəaliyyətin 

həddindən çox vaxt aparmayacağına əmindir. O, yerüstü hava zərbələri ilə bağlı informasiya 

mübadiləsini həyata keçirən hərbçilərimizə və digər sahədə çalışan əməkdaşlarımıza hər gün öz 

tapşırıqlarını verir. O, bu mübarizənin daha da gücləndirilməsi məqsədilə yeni planların və yeni 

metodların işlənib hazırlanmasına nəzarət edir. Biz, bu mübarizəyə qoşulmuş və bu barədə qərar 

qəbul etmiş digər Avropa ölkələrinin addımını alqışlayırıq.   

Biz, İŞİD-i məğlub edəcəyik. Bizim buna heç bir şübhəmiz yoxdur. Bütün bunlarla bərabər 

bizim qarşımızda hələ görməli olduğumuz kifayət qədər əhəmiyyətli işlər vardır.   

İlk növbədə biz onların döyüşçülərini təqib edəcəyik.  Bizim koalisiya qüvvələri tərəfindən 

10,000-dən çox hava zərbələri həyata keçirilmişdir. Birləşmiş Ştatlar və Fransa, eləcə də bir sıra 

digər ölkələr çoxsaylı əməliyyatların daha effektiv həyata keçirilməsini təmin etmək məqsədilə 

İraq və Suriyaya xüsusi təyinatlı qüvvələr göndərmişdir və biz eyni zamanda digər yerli 

tərəfdaşlarımıza təlimlərin keçirilməsini və avadanlıq təchizatını artırmışıq. Biz birlikdə əvvəllər 

İraqın təxminən 40 faiz ərazisinə və Suriyanın 20 faiz hissəsinə nəzarət edən terrorçuları bu 

torpaqlardan çıxartmağa müvəffəq olmuşuq. Biz Tikrit şəhərini azad etmişik, bundan sonra 

100,000 sünni əhali Tikritə, öz doğma yurdlarına geri dönüb və bu hal kifayət qədər diqqət və 

əhəmiyyət kəsb edir. Biz eyni zamanda Sincar, Ramadi, Hasaka və Kobani şəhərlərini də azad 

etmişik. Biz İŞİD-in ağır silahlarını, onun təlim düşərgələrini, təchizat marşrutlarını və 

infrastrukturunu məhv edirik. İŞİD-in terrorçu fəaliyyətinə son qoyulması istiqamətində aparılan 

hərbi kampaniya hər gün daha da genişlənir.          

Bütün bunlara baxmayaraq həyata keçirilən hərbi əməliyyatlar onların tam məhv edilməsinə bəs 

etmir. Biz eyni zamanda onlara verilən dəstəyin də kəsilməsinə nail olmalıyıq. Bu baxımdan 

bizim təqib etdiyimiz ikinci xətt - onların iqtisadi əlaqələrinin kəsilməsi həlledici əhəmiyyət kəsb 

edir. Son aylarda biz İŞİD-in gəlir mənbəyi haqqında əlavə məlumatlar əldə etmişik və bu bizə 

onların neft istehsalının, neft emalı mərkəzlərinin, yükdaşıma tankerlərinin, nağd pul 

mərkəzlərinin və qeyri-qanuni bank vəsaitlərinin hədəfə alınmasına və məhv edilməsinə imkan 

vermişdir. İŞİD-in gəlirlərinin azalması onun hərbi fəaliyyətinin azaldılmasına kömək edir və 

ödənişlərin azalması isə yeni döyüşçülərin cəlb olunması və saxlanması imkanlarını 



məhdudlaşdırır. Biz artıq bütün bunların nəticələrini müşahidə edirik. Onlar döyüşçülərinə 

verdikləri ödənişləri 50 faiz azaltmağa və bəzi hallarda isə bunu tamamilə dayandırmağa məcbur 

olmuşlar. Nəticədə isə onların öz əməllərini davam etdirmək imkanları məhdudlaşmışdır.      

Bu eyni zamanda yeni cəlb olunan terrorçuların sayının azaldılması məqsədilə həyata 

keçirdiyimiz üçüncü istiqamətdə mübarizəmizin güclənməsinə kömək edir. Hava limanı və 

sərhəd təhlükəsizlik tədbirlərinin gücləndirilməsi indi Suriya və İraqa daxil olan terrorçuların 

sayının azalmasına kömək etmişdir. Bizdə olan məlumatlara əsasən onlara verilən ödənişlərin 

azalması və daimi təhlükə səbəbindən terrorçuların əksəriyyəti ölkəni tərk edir.    

Bütün bunlarla bərabər biz, Ərəb dövlətlərinin rəhbərliyi ilə terrorçuların təbliğatının minimum 

azaldılması istiqamətində, İŞİD-in İslamı dəhşətli dərəcədə təhrif etməsinə və bu dinlə bağlı 

uydurmalar irəli sürməsinə və təkbaşına hücumları təşviq etməsinə qarşı mübarizəmizi hər gün 

daha da artırırıq. Bu yaxınlarda biz Birləşmiş Ştatların Dövlət Departamentində Qlobal Qarşılıqlı 

Əlaqə Mərkəzi yaratdıq və bu mərkəzin əsas məqsədi ekstremist qrupların mediada istənilən 

formada yayılan iyrənc yalanlarının qarşısını almaq, bir zamanlar İŞİD tərəfindən ələ keçirilmiş 

və istismar edilmiş insanların başlarına gələn hadisələr haqqında mediada çıxışını təmin etmək 

və digərlərini terrorçulara qoşulmaqdan yayındırmaqdır. Bu istiqamətdə Əbu-Dabi şəhərində də 

mərkəzin açılışı həyata keçirilmişdir. Bizim mərkəz səudiyyəli həmkarlarımız tərəfindən yeni bir 

mərkəzin açılmasını və birlikdə idarə olunmasını da həyata keçirmişdir.  Eyni zamanda 

malayziyalılar da bu yanaşmanı tətbiq edərək İslam dini ilə bağlı həqiqətləri danışmaq 

səlahiyyətinə malik olanların müxtəlif ölkələrdən olan insanlarla müzakirə aparmasını təmin 

edirlər.        

 

Qlobal koalisiya eyni zamanda bizim beşinci istiqamətdə olan səylərimizin də gücləndirilməsinə 

nail olmuşdur, belə ki, burada biz Suriyadakı geniş münaqişə nəticəsində İŞİD-in fəaliyyətindən 

əziyyət çəkmiş milyonlarla insana humanitar yardım təmin edirik.   

Hazırda, bütün bölgə bu çətinliyin aradan qaldırılmasına öz köməkliyini göstərir. Bu, son dərəcə 

böyük əhəmiyyət kəsb edir, çünki yardıma böyük ehtiyac vardır. Mən, bir neçə gün bundan öncə 

Londonda keçirilmiş toplantıda iştirak etmiş Norveçin baş naziri və digərlərini burada görürəm, 

həmin toplantıda dünyanın müxtəlif ölkələri yardım məqsədilə 10 milyard dollar vəsaitin 

ayrılmasını təmin etdilər. Müharibə başladıqdan bu günə qədər Türkiyə 2.5 milyondan çox kişi, 

qadın və uşaqları öz ölkəsinə qəbul etmişdir, Livan və İordaniya dövlətlərinin hər biri milyonlara 

insanı sığınacaqla təmin edir.     

Hamınız yaxşı bilirsiniz ki, böyüməkdə olan humanitar böhran Avropadakı gündəlik həyata, 

Avropanın siyasəti və sosial strukturuna təsir göstərir və bu, misli görünməmiş çətinliklər 

yaradır. Özünə xas olan bir formada mətanət göstərən Avropanın bu çətinliklərin öhdəsindən 

gəlmək üçün atdığı addımlar qürurvericidir və mən buna görə sizə təşəkkür edirəm. Kansler 

Merkel və digər ölkə başçıları böyük cəsarət nümayiş etdirmişlər və mən bunun çətin olduğunu 

bilirəm. Ötən gün şam yeməyində bunun Merkelə böyük əziyyət bahasına başa gəldiyini qeyd 

edirdilər, biz hamımız bunu başa düşürük. Bu, siyasi cəsarətin xüsusiyyətidir, yardıma ehtiyacı 

olanlara köməklik göstərmək. Bu qitənin müxtəlif ölkələrindəki insanlar zorakılıqdan qaçanlara, 

cəmiyyətlərin daxilindəki dözümsüzlüyə və irqçiliyə “yox” deyənlərə sığınacaq verirlər. Mən 

bizim dəyərlərimizi yaşatmağın nə qədər çətin olduğunu anlayıram. Bu, çox ağırdır. Buna 

baxmayaraq biz çox çalışırıq. Məhz bu, bizi birləşdirən amillərdən biridir. Məhz bu - sonda 

həyatın əsl mənasını müəyyən etməkdə bizə kömək edən ortaq dəyərlərə sadiq olmağımız - bizi 

Münhendə bir araya gətirən mühüm amillərdən biridir. (Alqışlar).    

Birləşmiş Ştatlarda biz böhranı gündəlik həyatımızda dərindən hiss etməsək də,  

tərəfdaşlarımızın yanında olmaq və yardım səylərinə köməklik göstərmək bizim mənəvi 



borcumuzdur. Məhz buna görə də, mən Londonda olarkən Suriyalı qaçqınlara yardım məqsədilə 

əlavə 925 milyon dollar ianə edəcəyimizi bəyan etdim və hesab edirəm ki, biz, indiyə qədər 

Suriyalı qaçqınlara 4.5 milyard dollar vəsait ayırmaqla, onlara təxirəsalınmaz tibbi yardımın 

göstərilməsində, təhsil imkanlarının təmin olunmasında və iş yerlərinin tapılmasında yardım 

etməklə ən böyük donorlardan birinə çevrilmişik.    

Hesab edirəm ki, hər kəs anlayır və çox güman ki, bu ən önəmli məqamdır və məhz bu məqam 

bizi burada əyləşən tərəfdaşlarımızın – Aİ, Federika və digərlərinin – yardımı ilə iki dəfə 

Vyanaya səfər etməyə həvəsləndirmişdi və bu məqam ondan ibarətdir ki, hər bir kəs bir araya 

gələrək sadəcə ödəniş çeklərinin yazılmasının problemi həll etməyə kifayət etmədiyini dərk edir. 

Biz sonsuza qədər bu cür ödəniş çekləri yaza bilmərik. Biz sonsuza qədər Şenqen razılaşmasının 

qüvvədə olub-olmadığı və yaxud gələcəkdə nəyin baş verəcəyi barədə mübarizə apara bilmərik. 

Biz bu müharibəyə son qoymalıyıq. Bunun yeganə çıxış yolu mümkün olduğu qədər tez siyasi 

həll yoluna nail olmaqdır, çünki hamı bir fikirlə razılaşır ki, əgər tərəflərdən biri vəziyyəti 

gərginləşdirirsə, o zaman digər tərəf də bunu edəcəkdir. Bu baxımdan marağı olan hər bir 

dövlətin İran, şiə, sünni, Səudiyyə Ərəbistanı və ya Türkiyə və yaxud Qətər arasındakı 

münasibətlərin sonsuzluğa qədər gərginləşməsinin şahidi ola bilərik. Vəziyyəti düzəltmək üçün 

hər bir ölkə öz üzərinə düşəni layiqincə yerinə yetirməlidir.  

Artıq beş ildən çoxdur ki, Suriyada müharibə davam edir. Qeyd etməliyəm ki, bu yaxınlarda bir 

masa ətrafına toplaşaraq uğurlu toplantı keçirməyimizə baxmayaraq, bu, hələ də gərginliyin 

aradan qalxacağına işarə etmir. Məhz buna görə də biz öz diqqətimizi siyasi həll yolu üzərində 

cəmləşdirmişik. Əgər beynəlxalq ictimaiyyət və suriyalılar münaqişənin siyasi həll yolu ilə bağlı 

qarşımızda duran bu imkanı əldən versələr o zaman zorakılıq, qan tökülməsi, işgəncə, 

bombardmanlar nəticəsində uşaqların, qadınların həyatını itirməsi davam edəcəkdir. Bundan 

sonra isə burada aparılan danışıqların və indiyə qədər aparılmış müzakirələrin heç bir mənası 

olmayacaqdır və bu, yalnız öz liderlərinə ümid yeri kimi baxan dünya əhalisinin bədbinliyini 

daha da artıracaqdır. Faciə ondadır ki, əgər bu səylər nəticə verməsə, o zaman cihad çağırışları 

daha da artacaqdır. 

Buna görə də, bizim ötən il Vyanada başlatdığımız siyasi təşəbbüs böyük əhəmiyyət kəsb edir. 

Suriyaya Beynəlxalq Dəstək Qrupunun (SBDQ) 20-dən çox üzvü arasında Suriyada birbaşa 

marağı olan hər bir dövlət təmsil olunur. Burada İran və Səudiyyə Ərəbistanı kimi müxtəlif 

maraqları olan tərəflər konstruktiv şəkildə bir masa arxasına oturub vəziyyətdən çıxış yolları 

barədə müzakirələr aparırlar. Onlar BMT-nin Təhlükəsizlik Şurasının qətnamələrində yekdilliklə 

öz əksini tapmış prinsipləri qəbul ediblər və bu prinsiplər bizim hər birimizin arzuladığımız 

stabil, suveren, hər bir kəsin iştirak etdiyi, vahid, qeyri-təriqətçi Suriyanın bərqərar olmasını 

nəzərdə tutur, lakin insanların əksəriyyəti Prezident Əsədin hakimiyyəti altında bütün bunların 

heç zaman əldə olunmayacağını hesab edirlər. Bu yolla müharibəni dayandırmaq mümkün deyil.        

Ötən gün biz, BMT Təhlükəsizlik Şurasının qətnaməsinin iki əsas komponenti ilə bağlı tərəqqi 

əldə etməyə müvəffəq olduq, təcili humanitar yardımın daxil olması qarşıdakı aylarda, həftələrdə 

deyil, indi, dərhal təmin olunacaqdır. Artıq humanitar yardımı daşıyacaq avtomobil karvanı 

hazırdır, icazələr verilib və onlar bu gün, ya da sabah yola düşəcəklər.   

 

Cümə günü sübh saatlarına yaxın biz razılaşdıq ki, davamlı humanitar yardım bu həftə sonundan 

etibarən çatdırılsın, ilk növbədə bu, təcili ehtiyac duyulan ərazilərə təmin olunacaqdır, sonra isə 

ölkənin digər bölgələrindəki, xüsusilə mühasirədə olan və yaxud çətin gedilən bölgələrdə 

yaşayan insanlara təmin olunacaqdır. BMT-dən verilən məlumata əsasən avtomobillər artıq 

yüklənib və yola çıxmağa hazırdırlar. Biz eyni zamanda xüsusi işçi qrupu da yaratmışıq və bu 

qrup özünün ilk görüşünü Cenevrədə keçirib və yardımın çatdırılması barədə müntəzəm şəkildə 

hesabat verəcəkdir.  



SBDQ eyni zamanda bir həftədən sonra bütün ölkə ərazisində hərbi əməliyyatların 

dayandırılması barədə də razılığa gəlmişdir. Nə üçün bir həftədən sonra? Nə üçün dünən yox? 

Bunun sadə səbəbi odur ki, müvafiq yollar işlənib hazırlanmalıdır və ilk başlanğıcda uğursuzluğa 

düçar olmamaq üçün insanlara bu barədə məlumat verilməlidir. Hərbi əməliyyatların 

dayandırılması İŞİD və Əl-Nusra kimi terrorçu təşkilatlar istisna olmaqla Suriyadakı istənilən və 

bütün tərəflərə şamil olunacaqdır.    

Hərbi əməliyyatların dayandırılmasından öncə çoxlu işlər görülməlidir və bu məqsədlə biz, 

burada iştirak edən Rusiyanın xarici işlər naziri Sergey Lavrovla birlikdə əlavə bir xüsusi işçi 

qrupu yaratmışıq və mən SBDQ-nun digər üzvləri ilə birlikdə görüş keçirəcəyəm və biz birlikdə 

atəşkəsin əldə olunmasının yollarını müzakirə edəcəyik. Bu günə qədər böyük əksəriyyətin 

fikrinə görə Rusiyanın hücumları legitim müxalifət qruplarına qarşı yönəlmişdir. Əldə olunmuş 

razılaşmanın şərtlərinə əməl etmək üçün biz hesab edirik ki, Rusiyanın hədəflərini dəyişdirməsi 

həlledici əhəmiyyət kəsb edir. SBDQ-nun bütün üzvləri, o cümlədən Rusiya bu razılaşmanın baş 

tutması üçün birlikdə fəaliyyət göstərməyə razılıq vermişlər.         

İcazənizlə burada bir məqama aydınlıq gətirmək istərdim. Xarici işlər naziri Lavrov qeyd 

etmişdir biz kimə qarşı hücum edəcəyimizi, kimlərin terrorçu olduğunu, kimlərin olmadığını 

müəyyən etmək üçün qrup şəklində çalışmalıyıq. Mən açıq şəkildə bəyan edirəm ki, biz oturub 

birlikdə bu problemin siyasi aspektlərindən tutmuş humanitar və hərbi aspektlərinə qədər 

hərtərəfli müzakirəsini aparmasaq, o zaman humanitar yardımın müvafiq qaydada 

çatdırılmasının təmin olunmasına və hərbi əməliyyatların dayandırılmasına nail ola 

bilməyəcəyik. Hazırda biz bu istiqamətdə çalışırıq.      

Biz bu problemin həllinə müəyyən ümidlərlə yaxınlaşırıq. Biz hava zərbələrinin harada həyata 

keçirilməsi, harada həyata keçirilməməsi, səmərəli nəticələrin əldə olunması ilə bağlı birgə 

çalışmalıyıq ki, bir masa arxasına toplaşmış insanlar bu masadan qaçmasınlar, çünki əgər siyasi 

prosesin bir hissəsi olmağa hazır olan insanlar bombalanırsa o zaman danışdıqlarımızın heç bir 

nəticəsi olmayacaqdır. Ona görə də biz bu istiqamətdə birgə fəaliyyət göstərməliyik.      

Təhlükəsizlik Şurasının qətnaməsinə əsasən “bütün tərəflərin mülki əhaliyə qarşı hücumları 

dərhal dayandırması” tələb olunur. Bu, indiyə qədər baş verməyib. Bildiyimiz kimi rejim 

tərəfindən törədilən zorakılıq daha da artmışdır. Dəqiqləşməsə də, sərbəst atılan bombalardan 

istifadə edildiyi bildirilir. Hamımız bilirik ki, mülki əhali qətlə yetirilir. Ona görə də bu həftə 

dəyişikliklərin baş verəcəyinə ümid edirik.        

Bəziləri belə bir fikirlər səsləndirilər ki, humanitar yardımın daxil olmasına icazə 

verilməməyinin və bombardmanların davam etməsinin səbəbi Əsəd və onun müttəfiqlərinin, o 

cümlədən Rusiyanın beynəlxalq ictimaiyyətin istəyinə qarşı çıxmaqla müharibəni udacaqlarına 

inanmaları ilə bağlıdır. Bu bir ehtimaldır və müzakirə mövzusudur. Əgər Rusiya və Əsəd bu cür 

düşünürsə o zaman hesab edirəm ki, onlar ötən beş ildə baş verənlərdən nəticə çıxarmamışlar. 

Əsədə qarşı çıxan suriyalılar dörd il ərzində artilleriya zərbələrinə, çəllək bombalarına, qaz, raket 

zərbələrinə, kimyəvi hücumlara, işgəncələrə qarşı tab gətirmişlər, düzdür onları bir yerdən 

digərinə qovmaq olar, lakin onlar əsla təslim olmazlar. İnanmıram ki, kimsə onların təslim 

olacağına inansın. Əsədi dəstəkləyən və ona qarşı çıxan ölkələrin hər biri öz mövqelərini davam 

etdirəcəklərini bəyan edirlər. Əlbəttə ki, bu həll yolu üçün vasitə deyil.          

Ona görə də biz hamımız bu imkandan faydalanmalıyıq və hərbi əməliyyatların dayandırılmasına 

nail olmalıyıq. Qeyd etməliyəm ki, Əsədi dəstəkləyən insanların bu fəaliyyətlərini davam 

etdirməsi döyüşə daha çox cihadçıların cəlb edilməsinə səbəb olur. Burada baş verənlərin acı 

reallığı məhz budur.  



Bu gün hər hansı bir tərəfin üstünlüyə malik olub-olmamağından asılı olmayaraq, bu münaqişə 

nəyin baş verməsindən asılı olmayaraq, sülhün əldə olunması üçün siyasi həll yolunu tələb edir.   

Reallıq budur. Budur dönüş nöqtəsi. Qarşıdakı günlərdə və həftələrdə və bir neçə ay ərzində 

qəbul ediləcək qərarlar Suriyadakı müharibəyə son qoya bilər və yaxud gələcək hadisələrin daha 

da çıxılmaz bir dalana dirənməsinə səbəb ola bilər.   

 

Burada iştirak edən hər bir kəs bizim düzgün addımlar atmağımız üçün nə etməli olduğumuzu 

yaxşı bilir. Zorakılıq və qan tökülməsinə son qoymaq son dərəcə vacibdir, lakin eyni zamanda 

suriyalılara humanitar yardımın çatdırılması da həyati əhəmiyyət kəsb edir. Sonda bu münaqişə, 

tərəflər 2012-ci ildə Cenevrədə qəbul edilmiş Cenevrə Komunikesində əskini tapmış siyasi keçid 

planı ilə bağlı razılığa gəldikdən sonra başa çatacaqdır.       

Sonda qeyd etmək istərdim ki, ötən gün baş tutmuş şam yeməyi maraqlı keçmişdir. Mən aparılan 

danışıqları dinlədim və ötən bir neçə gün ərzində bir sıra həmkarlarımla fikir mübadiləsi 

aparmışam və onlarla söhbət etmişəm. Aydındır ki, Suriyadan gələn qaçqınların Avropaya axın 

etməsi ilə bağlı baş verənlər, terrorizmlə bağlı olan qeyri-müəyyənlik, hətta qorxu fərqli şəkildə 

düşünülür. Hər bir kəs bunu hiss edir. Nəticədə bəzi dairələrdə bədbinlik yaranmışdır. 

Düşünürəm ki, gələcəklə bağlı nikbin olmaq üçün bizim kifayət qədər səbəblərimiz vardır. 

Bunun əsas səbəbi bu ittifaqın II Dünya Müharibəsindən sonra yarandığı dövrdən indiyə qədər 

və ümumilikdə ötən əsr ərzində formal olaraq deyil, real şəkildə bu və ya digər formada nümayiş 

etdirdiyi böyüklük, davamlılıq, imkan, istedad və qeyri-adi möhkəmlikdir.          

Düzdür, dünyada zorakılıqlar baş verir, buna şübhə yoxdur. Eyni zamanda qeyd etmək lazımdır 

ki, bu dəyişmişdir. 20-ci əsr, dövlətlər arasında baş vermiş zorakılıqlar və milyonlarla insanın 

həyatını itirməsi ilə yadda qalmışdır. Bu gün isə əvvəlki dövrlə müqayisədə münaqişə 

nəticəsində ölənlərin sayı daha azdır. Bizim üzləşdiyimiz çətinliklərə baxmayaraq, 1990 və 

2015-ci illərdə yüz milyonlarla insanın həyatının dəyişməsinə səbəb olmuş əlamətdar hadisələr 

baş vermişdir. Uşaq ölümü yarıya qədər azalmışdır. Dünyada orta yaş həddi xüsusilə inkişaf 

etməkdə olan ölkələrdə kəskin şəkildə artmışdır. 2001-ci ildə Əfqanıstanda məktəbə gedən 

uşaqların sayı bir milyondan az idi və onların hamısı oğlan uşaqları idi. Bu gün isə təxminən 8 

milyon uşaq məktəbə gedir və onların 40 faizi qızlardır. Ötən bir neçə il ərzində 2.5 milyard 

insan təmiz su ilə təchiz edilmişdir və ifrat yoxsulluq həddində yaşayan insanların sayı yarıya 

qədər azalmışdır. Tarixdə ilk dəfə olaraq bu göstərici 10 faizdən azdır. Mən bu siyahını davam 

etdirə bilərəm və biz eyni zamanda məhsuldarlıq, texnoloji dəyişikliklər üzərində çalışırıq.                  

Bir əsr bundan əvvəl Çin və Hindistanda və bir sıra digər ölkələrdə çoxlu sayda insan orta təbəqə 

və yaxud orta təbəqəyə yaxın bir həyat tərzi sürürdülər, bir əsr bundan əvvəl bu ay, Verden 

döyüşləri başlamışdı və 37 milyon insanın həyatını itirməsi və hər beş nəfərə bir nəfər alman və 

fransızın öldürülməsi ilə yadda qalmış bu müharibə tarixin ən üzücü dövrlərindən biri olmuşdur.      

Yetmiş il bundan öncə, daha dəqiq desək yetmiş beş il bundan əvvəl milyonlarla qaçqın 

Avropaya deyil, əksinə Avropadan köç edirdi, onlar misli görünməmiş vəhşilik və Holokost 

faciəsindən qaçmaq üçün sığınacaq axtarırdılar.   

Əlli il bundan əvvəl Avropanın yarısı dəmir pərdə arxasında yaşayırdı.  

 

İyirmi beş il bundan əvvəl Avropa, uzun illər vəhşicəsinə davam etmiş etnik təmizləmə 

kampaniyasının şahidi olmuşdur.   

 

Dostlar, biz Münhenə, təhlükəsizlik konfransına gəlib, bu tarixin əsasında dayanan missiyanı 



nəzərə almaya bilmərik. Bu dövr insanların düşündüyü qədər də ram edilməz deyil. Biz nə etmək 

lazım olduğunu bilirik və ən əsası bizim bunu etməyə gücümüz var.   

Transatlantik birlik ona görə güclü deyil ki, biz müəyyən qədər faciə və yaxud ixtilaflardan kənar 

olmuşuq. Biz güclüyük ona görə ki, biz ruhdan düşmürük, çünki uzun illər ərzində biz öz 

təhlükəsizliyimizi, firavanlığımızı, dəyərlərimizi müdafiə etmək üçün birlikdə olmuşuq, çünki 

bizi parçalamaq və bir-birimizə qarşı çevirmək cəhdlərinə qarşı mübarizə aparmışıq və ən əsası 

biz, bizi birləşdirən təməl dəyərlərin sayəsində güclüyük.       

Biz, Münhen Təhlükəsizlik Konfransının ilk dəfə keçirildiyi ildə Berlinə səfər etmiş Prezident 

Kennedinin həmin vaxt verdiyi məsləhətə əməl etməliyik, “Gözlərinizi bu günün təhlükəsindən 

çəkin, sabahın ümidinə doğru baxın”, deyə o, bildirmişdir. Əgər biz bunu etsək, əgər biz 

əməkdaşlığımızın əsasında dayanan dəyərləri yadda saxlasaq, əgər biz tarixdən nəticə çıxarsaq, 

nailiyyətlərimizə nəzər salsaq və bu birliyin mənasını dərk etsək, o zaman mən düzgün addımlar 

atacağımıza əsla şübhə etmirəm, bu çətin dövrdən layiqincə çıxacağımıza, hər birimizin 

arzuladığımız firavanlıq, təhlükəsizlik və sabitliyi qura biləcəyimizə inanıram. Biz bütün bunlara 

müvəffəq olacağıq.  

Təşəkkür edirəm.  (Alqışlar.)  

# # # 


